Avgerð frá Skatta- og avgjaldsnevndini

Avgerð tikin: 22.03.2006

Mál nr. 05-03-33-10 

- Skrásetingargjald av bili í samband við flyting til Føroya

Samandráttur:

Kært varð um, at skrásetingargjald varð kravt í samband við at kærarin flutti til Føroyar, og í hes​um sambandi innflutti brúkt akfar. Skatta- og avgjaldskærunevndin staðfesti avgerðina hjá Ak​stovuni.

Avgerð:

Frágreiðing um málið:

Kærarin og familjan fluttu uttanlands í 2002. Kærarin keypti sær bil uttanlands, og varð hesin skrásettur í hansara navni í september 2003.

Í juli 2005 varð bilurin innfluttur til Føroya í samband við, at familjan flutti heimaftur. Sjálvur flutti kærarin ikki til Føroyar fyrr enn í september 2005.

Bilurin varð tollavgreiddur í juli 2005. Tey fingu tá bilin inn toll- og avgjaldsfrían. Tá bilurin í oktober 2005 var til sýn og skráseting á Akstovuni, varð frá Akstovuni sagt frá, at bilurin ikki leyk flytigóðs​krøvini, og tí skuldi kærarin rinda skrásetingargjald.

Kæran: Í kæruni frá 3. november 2005 verður avgerðin um at krevja skrásetingargjald mótmæld. Kær​ar​in sigur, at hann, áðrenn bilurin varð sendur til Føroyar, hevði spurt seg fyri hjá Toll- og Skattstovuni og fingið upplýst, at treytin fyri at fáa bilin frítt inn var, at bilurin hevði verið ogn hjá kæraranum í 2 ár, og at kærarin hevði búð uttanlands í minst 3 ár. Eisini varð upplýst, at bæði bilurin og eigarin hava loyvi at vera í landinum í 3 mðr., áðrenn bilurin skal skrásetast. Kærarin sigur, at grundað á, at bíligasta loysnin var at lata bilin fara heim í bingju saman við restini av flytigóðsinum, og at tey høvdu fingið nevndu upplýsingar frá Toll- og Skattstovuni, varð bilurin sendur heim longu í juli 2005, tá hjúna​felagin og børnini fluttu heim. Kærarin hevði annars eisini kunnað valt at havt bilin í útlandinum, til hann flutti heim.

Kærarin upplýsir, at hann eisini hevur rindað trygging uttanlands hesar 3 mðr., sum nú eru gjørdir til ein trupulleika. Eisini vísir kærarin á, at reglurnar eru gjørdar fyri at forða fyri spekulatión við keyp av bilum, og hetta er als ikki so í hesum føri. Tí familjan varð noydd at keypa bil uttanlands fyri at virka har, og tá tey nú flyta heim, er tað eingin fidus hjá teimum at selja hann í mun til at eiga hann sjálvi í nógv ár afturat.

Í viðmerkingarskrivi frá 15. februar 2006 greiðir kærarin eitt sindur frá virkisumstøðunum uttanlands og fíggjarligu viðurskiftunum hjá sær og familjuni. Víst verður á, at tað vóru upplýsingarnar frá Toll- og Skattstovuni samanhildnir við, hvat var bíligasta loysnin, sum gjørdu, at bilurin kom til Føroyar í juli 2005. Kærarin hevur ikki navnið á viðkomandi, hann tosaði við á Toll- og Skatt, men hevur kærarin gjørt Toll- og Skattstovuna varuga við tann trupulleika, sum er íkomin av skeivu upplýsingunum. Frá Toll- og Skattstovuni hava tey eisini fingið ta fatan, at neyðugt er at bøta um upplýsingarnar á hesum øki.

Avgerðin hjá Akstovuni:

Frá 1. oktober 2005 er tað Akstovan, sum umsitur mál um skrásetingargjald á motorakførum, og tá bil​ur​in ikki er fráboðaður til sýn og skráseting fyrr enn í oktober 2005, er avgerðin um at krevja skráset​ing​argjald tikin av Akstovuni. Avgerðin um skrásetingargjald sæst ikki at vera fráboðað kæraranum skrivliga, men munnliga í samband við nevnda sýn og skráseting í oktober 2005

Málið hevur verið til ummælis bæði hjá Toll- og Skattstovuni og Akstovuni. Frá Toll- og Skattstovuni, Økinum verður víst til, at bilurin varð tollavgreiddur í juli 2005, og at tá varð mett, at bilurin kundi innflytast toll- og avgjaldsfrítt sum flytigóðs, men at trupulleikin nú er, at bilurin ikki lýkur treytirnar fyri frítøku av skrásetingargjaldi á motorakfør sum flytigóðs. Hetta tí, at í § 2, stk. 2-3 í kunngerð nr. 15 frá 27. februar 1996 um skrásetingargjald á motorakfør sum flytgóðs ásetir, at bilurin skal hava verið skrásettur í 2 ár uttanlands, áðrenn hann verður fluttur úr skrásetingarlandinum til Føroyar. Bilurin er skrásettur uttanlands í navni kærarans í september 2003 og innfluttur til Føroyar í juli 2005. Uppgerð vísur, at tað mangla 2 mánaðir og 8 dagar í. Økið sigur eisini, at eingin skrivligur fyrispurningur er komin frá kæraranum um flytigóðsreglurnar, og Økið veit ikki at siga, hvat kann vera spurt og svarað

munnliga.

Frá Stýrinum verður tikið undir við, at bilurin ikki lýkur frítøkutreytirnar fyri at rinda skrásetingargjald. Víst verður eisini til nevndu § 2, stk. 2 í kunngerð nr. 15 frá 27. februar 1996. Stýrið tilskilar, at 2 ára reglan skal sambært § 2, stk. 3 roknast frá endaliga skrásetingardegnum á skrásetingarskjalinum og til tann dag, akfarið verður flutt úr landinum til Føroya. At enda viðmerkir Stýrið, at kærarin annars ikki hevur verið í Føroyum uttan at skráseta seg í 3 mánaðir, og tí verður støði tikið í, nær kærarin er skrá​settur og hevur innflutt bilin.

Í skrivi frá 27. januar 2006 greiðir Akstovan frá, at akfarið kom til sýn og skráseting í oktober 2005, og fekk hjúnafelagi kærarans tá at vita, at bilurin ikki leyk flytigóðskrøvini og tí skuldi rinda skrásetingar​gjald. Akstovan hevur lisið frágreiðingarnar frá Toll- og Skattstovuni og er samd við teimum í tulking​ini av reglunum í § 2, stk. 2 og 3 í kunngerð nr. 15 frá 27. februar 1996 um skrásetingargjald á motor​ak​førum sum flytigóðs. Akstovan viðmerkir, at tað verður ongantíð givið undantak frá kravinum um, at bilurin skal hava verið skrásettur í minsta lagi 2 ár í útlandinum hjá tí, sum flytur úr útlandinum, og at hesin skal hava búð í minsta lagi 2 ár í tí landi, viðkomandi flytur úr. Akstovan metir, at kærarin lýkur ikki treytina í stk. 3 um, at hann í minsta lagi í 2 ára bústaðartíðarskeiðnum í útlandinun skal hava havt bilin í útlandinum frá endaliga skrásetingardegnum og til tann dag, akfarið verður flutt úr landinum til Føroyar. Tað mangla 2 mánaðir og 8 dagar í.

Avgerð frá Skatta- og avgjaldskærunevndini.

Sum tað sæst av málinum, so hevur kærarin fingið bilin innfluttan toll- og avgjaldsfrítt, so ikki verður gjørt nakað við hendan partin av málinum.

Viðvíkjandi skrásetingargjaldinum er støðan ein onnur, tí her verður kravt skrásetingargjald grundað á, at kærarin ikki lýkur treytirnar eigara/skrásetingartreytirnar í § 2, stk. 2 og 3 í kunngerð nr. 15 frá 27. februar 1996 um skrásetingargjald á motorakfør sum flytigóðs.

Í lóg nr. 175 frá 18. desember 1992 um skrásetingargjald á motorakførum v.m. § 23 er ásett, at Lands​stýr​i​num verður heimilað við kunngerð at seta nærri reglur um, úr hvørjum londum og eftir hvørjum treytum motorakfør v.m. kunnu skrásetast, tá tey eru innflutt sum flytigóðs. Hendan heimild er grund​arlag fyri ásetingunum í kunngerð nr. 15 frá 27. februar 1996 um skrásetingargjald á motorakfør sum flytigóðs.

Í § 2, stk. 2 og 3 í kunngerðini er ásett at, tá flutt verður úr øðrum landi enn Danmark, skal flytarin frammanundan flytingina hava búð samanhangandi í minsta lagi í 3 ár uttan fyri Føroyar og í minsta lagi 2 ár í tí landi, hann flytur úr, og motorakfarið skal hava verið endaliga skrásett í hansara navni í minsta lagi í 2 ár og hava verið nýtt – tvs. at akfarið skal hava koyrt í minsta lagi 5.000 km – av honum, ið flytur.

Stk. 3. Tær treytir, ið eru ásettar omanfyri um endaliga skráseting uttanlands eru at rokna frá endaliga skrásetingardegnum á skrásetingarskjalinum og til tann dag, akfarið verður flutt út úr landinum til Føroya. Flytingin skal prógvast við flytiprógvi og skrásetingarskjali. 

Kærarin hevur búð longri enn 3 ár uttanlanda og longri enn 2 ár í landinum, har hann keypti bilin. Bil​urin hevur tó verið skrásettur í navni kærarans í minni enn 2 ár, tá bilurin verður fluttur til Føroyar, og tí lýkur kærarin ikki treytina fyri frítøku at rinda skrásetingargjald eftir § 2, stk. 2 í kunngerð nr. 15 frá 27. februar 1996 um skrásetingargjald á motorakfør sum flytigóðs.

Tað avgerandi í hesum málinum er ikki, nær kærarin flytur til Føroyar, men nær bilurin verður innflutt​ur til Føroyar. Bilurin varð skrásettur í kærarans navni í september 2003 og innfluttur til Føroyar í juli 2005, tí lýkur hann ikki treytirnar í kunngerðini § 3, stk. 3.

Viðvíkjandi pástandinum frá kæraranum um skeivar upplýsingar frá Toll- og Skattstovuni, so eru hesir ikki dokumenteraðir. Tað er sjálvsagt sera óheppið, um so er, sum kærarin sigur, men hinvegin so flytur kærarin sjálvur eisini heim til Føroyar og skrásetir seg sum fluttan til Føroyar, áðrenn 2 ára eigara​treytin er lokin. Kærarin hevur tí heldur ikki gjørt eftir tí upplýstu 3-mánaðar regluni, sum hann sigur, Toll- og Skattstovan hevur upplýst um.

Tað er ikki Toll- og Skattstovan, men Akstovan, sum stendur fyri avgerðini um at krevja skráseting​ar​gjald, meðan møguligu skeivu upplýsingarnar koma frá Toll og Skattstovuni.

Møguligu skeivu upplýsingarnar frá Toll- og Skattstovuni hava tí ikki ávirkan á spurningin, um kærarin skal rinda skrásetingargjald ella ikki, og eftir nevndarinnar metan er tað rættiliga greitt, at kærarin ikki lýkur treytirnar fyri frítøku frá skrásetingargjaldi.

Spurningurin um skeivar upplýsingar og møguligar fylgjur av hesum er heldur ein spurningur millum kæraran og Toll- og Skattstovuna, har kærarin hevur próvbyrðuna fyri, at skeivar upplýsingar frá Toll- og Skattstovuni hava verið handlingsleiðandi fyri hann og hava givið honum fíggjarligt tap.

Út frá omanfyristandandi avgjørdi Skatta- og avgjaldskærunevndin tí at staðfesta avgerðina hjá Ak​stovuni, um at skrásetingargjald eigur at verða kravt í hesum føri.

